
СОБРАНИЕ НА РЕПУБЛИКА СЕВЕРНА МАКЕДОНИЈА 

 
Врз основа на членот 75, ставови 1 и 2 од Уставот на Република Северна Македонија, 

претседателот на Република Северна Македонија и претседателот на Собранието на Репуб- 

лика Северна Македонија издаваат 

 
УКАЗ ЗА ПРОГЛАСУВАЊЕ НА ЗАКОНОТ ЗА ЗАДРУГИТЕ 

 
Се прогласува Законот за задругите, 

што Собранието на Република Северна Македонија го донесе на седницата одржана на 

10 мај 2023 година. 

 
Бр. 08-2721/1 Претседател на Република 

10 мај 2023 година  Северна Македонија, 

Скопје Стево Пендаровски, с.р. 

 
Претседател 

на Собранието на Република 

Северна Македонија, 

м-р Talat Xhaferi, с.р. 

 

 
ЗАКОН ЗА ЗАДРУГИТЕ 

 
Дел први 

Општи одредби 

Предмет на уредување 

Член 1 

Со овој закон се уредуваат условите, начинот и постапката за основање, регистрација, 

работење, видот на задругите, надзорот над работењето и престанокот на задругите. 

 
Поим за задруга 

 
Член 2 

(1) Задругата e здружение на физички и/или на правни лица, кои доброволно се здружу- 

ваат заради остварување економски, социјални, културни и други интереси, заеднички по- 

седувано и демократски управувано. 

(2) Според дејноста, видот на задругата може да биде: земјоделска, станбена, работничка, 

занаетчиска, младинска, градежна, енергетска и други видови задруги. 

(3) Задругата се стекнува со својство на правно лице со упис во Регистарот на други 

правни лица во Централниот регистар на Република Северна Македонија (во натамошниот 

текст: Централен регистар). 

Дефиниции 

 

Член 3 

Одделните изрази употребени во овој закон го имаат следново значење: 

1) „Акт за основање” е актот со кој се основа задругата; 

2) „Влог“ се пари, ствари, права, коишто задругарот ѝ ги отстапува и пренесува на зад- 

ругата во постапката на основање или во постапката на зголемување на основната главни- 

на на задругата, односно и труд и услуги кога тоа со овој закон е дозволено и заем, однос- 

но дополнителна доплата, коишто во согласност со одредбите од овој закон се трансфор- 

мираат во влог; 

3) „Дејност“ е активност класифициранa според Националната класификација на деј- 

ности НКД Рев.2 со која задругите ги остваруваат своите цели утврдени со статутот; 

4) „Донација“ е секоја доброволна и безусловна помош во пари, добра и услуги, која 

не создава директна корист за давателот ниту обврска за враќање од примателот на дона- 

цијата и која може да биде дадена за цели од јавен интерес или за поддршка на активности- 

те на примателот. Под донација, во смисла на овој закон, се подразбираат и жирални да- 

вања, теледавање и организирани настани за прибирање средства; 

5) „Застапник“ е лице или орган во задругата (определен со статут), чии права, овлас- 

тувања и одговорности се поврзани со раководењето на задругата и застапување на задру- 

гата во согласност со закон; 

6) „Имот на задругата“ се сите сопственички и други стварни права што задругата ги 

стекнува над движните и недвижните ствари и правата кои основачите ги вложиле во зад- 

ругата и кои задругата ги стекнала со своето работење; 

7) „Управен одбор“ е органот во задругата кому му е доверено управувањето на зад- 

ругата и своите надлежности ги врши во согласност со овластувањата утврдени со овој за- 

кон и со статутот; 

8) „Основна главнина“ е вкупниот износ на сите влогови на задругарите, при што из- 

носот на основната главнина е еднаков на збирот на номиналната вредност на сите вло- 

гови, односно на номиналниот износ на сите акции од задругата; 

9) „Статут“ е акт со кој се уредува дејноста, организациската поставеност и функцио- 

нирањето на задругата и 

10) „Удел во задругата“ е севкупност на права и обврски, коишто задругарот ги стек- 

нува врз основа на влогот во основната главнина во задругата, при што секој задругар има 

еден удел кој не може да биде претставен во хартија од вредност. 

 

Супсидијарна примена 

 

Член 4 

(1) За прашањата кои не се уредени со овој закон, а се однесуваат на земјоделските зад- 

руги, соодветно се применуваат одредбите од Законот за земјоделство и рурален развој. 

(2) За прашањата кои не се уредени со овој закон, а се однесуваат на енергетските зад- 

руги, соодветно се применуваат прописите од областа на енергетиката. 

 

Основни задружни принципи 

 

Член 5 

Работата на задругите се заснова на придржување на нејзините членови кон добрите де- 

ловни правила, како и во согласност со следниве принципи: 

1) доброволно и отворено членство; 

2) демократска контрола од страна на членовите; 

3) совесно, чесно и одговорно штитење и чување на интересите на задругата; 

4) економско учество на членовите; 

5) независност; 

6) образование, обука и информации; 

7) соработка меѓу задругите и 

8) грижа за заедницата. 

 

Минимален број на членови 

 

Член 6 

Задруга можат да основаат најмалку пет физички и/или правни лица. 

 

Основање на задругите 

 

Член 7 

(1) Задругата се основа на основачко собрание. 

(2) На основачкото собрание се донесува статутот и се избираат органите на задругата. 

(3) Основачкото собрание ги одобрува сите писмени извештаи изготвени и доставени 

од страна на основачите во врска со влоговите изразени во пари, ствари или права, како и 

во врска со почетниот имот на задругата. 

(4) На основачкото собрание се утврдува дали се запишани сите влогови од членовите 

на задругата и дали задругата ќе може слободно да располага со имотот кој е внесен при 

уписот во Централниот регистар. 

 

Содржина на статутот 

 

Член 8 

Статутот на задругата задолжително содржи: 

1) име и скратено име на задругата; 

2) седиште на задругата; 

3) дејност за која е основана задругата; 

4) вид на задругата во согласност со дејноста; 

5) цели на задругата; 

6) податоци за членовите на задругата; 

7) запишување на основната главнина на задругата; 

8) запишување на влоговите на секој од членовите, изразени во пари, ствари или права; 

9) имотот при основањето на задругата, начинот на вложувањето, правниот режим на 

стекнатите недвижности или подвижни предмети и податоци за лицата кои вложиле пред- 

мети или права; 

10) запишување на удели во задругата како и начинот на нивно вреднување; 

11) надлежности на Управниот одбор на задругата; 

12) начин на управување со задругата; 

13) начин на финансирање на задругата; 

14) начин на објавување на одлуките на задругата; 

15) прием и престанок на членство во задругата; 

16) парични и непарични обврски на членовите, видот и висината; 

17) личната одговорност на членовите; 

18) управувањето и застапувањето, начинот на измена на статутот и начинот на донесу- 

вање на одлуките од страна на собранието; 

19) начинот на пресметување и поделба на добивката и 

20) одредби во случај на стечај или ликвидација на задругата. 

Упис во Централниот регистар 

 

Член 9 

(1) Барањето за упис во Регистарот од членот 2 став (3) од овој закон ги содржи имиња- 

та на сите членови на Управниот одбор на задругата и имињата на лицата што ќе ја заста- 

пуваат, со назначување на нивната адреса (живеалиште), како и дејноста за која се основа 

задругата. 

(2) Барањето за упис во Регистарот од ставот (1) на овој член, мора да биде потпишано 

од сите членови на Управниот одбор на задругата и мора да постои нотарска заверка на 

потписите. 

(3) Кон барањето за упис во Регистарот од ставот (1) на овој член се приложува: запис- 

никот од основачкото собрание, статутот, извештајот на основачите за уплатените вло- 

гови, извештај за имотот на задругата и регистар на членовите на задругата. 

(4) По уписот на задругата во Централниот регистар, истата е должна решението за 

упис да го достави до Министерството за економија. 

(5) Задругите имаат обврска да ја пријават секоја промена во Централниот регистар, од- 

носно да достават соодветна документација за секоја промена во рок од 15 дена од денот  

на настанувањето на промената. 

 

Подружници 

 

Член 10 

(1) Задругите можат да основаат подружници. 

(2) Подружниците на задругата се запишуваат во Регистарот од членот 2 став (3) од 

овој закон, со наведување на местото каде што се врши дејноста. 

(3) Барањето за упис на подружниците во Централниот регистар се поднесува од страна 

на лицата овластени за застапување на задругата. 

(4) Подружницата нема својство на правно лице и истата дејствува во рамките на задру- 

гата. 

(5) За обрските кои се создадени од страна на подружницата одговара задругата со цели- 

от свој имот. 

Фирма на задругата 
 

Член 11 

(1) Во името на фирмата на задругата се содржи зборот задруга, како и друг израз кој го 

означува видот на дејноста на задругата. 

(2) Секоја задруга запишана во согласност со одредбите од овој закон го содржи името 

и скратеното име во согласност со статутот на задругата. 

 

Сметководство на задругата 

 

Член 12 

Задругата води сметководство во согласност со одредбите од Законот за вршење на 

сметководствени работи. 

Одговорност на задругата 

 

Член 13 

(1) Задругата одговара за своите обврски со целиот свој имот, а членовите се одговорни 

во висина на вредноста на нивните удели во задругата. 

(2) Сите лица кои дејствувале од името на задругата пред нејзиниот упис во Централни- 

от регистар, одговараат за преземените обврски. 

(3) Ако таквите обврски изречно настанале од името на задругата и ако Собранието ги 

одобрило најдоцна во рок од три месеци од денот на уписот на задругата во Централниот 

регистар, лицата од ставот (2) на овој член се ослободуваат од одговорноста и за таквите 

обврски одговара задругата. 

 

Дел втори 

Членство во задругата 

Услови за членство 

Член 14 

(1) Членството во задругата е доброволно и слободно за сите што ќе уплатат влог во сог- 

ласност со членот 23 од овој закон. 

(2) Бројот на членовите во задругата е неограничен. 

(3) За зачленување во задругата членовите треба да ги исполнуваат следниве услови: 

а) за членови – физички лица: 

- да не му е изречена санкција забрана за вршење професија, дејност или должност и 

привремена забрана за вршење одделна дејност, 

- да не е осуден за кривично дело од област која е поврзана со дејноста на задругата, од- 

носно да не е осуден со правосилна судска одлука за кривично дело кое е заведено во каз- 

нената евиденција во последните 12 месеци пред поднесувањето на барањето за прием за 

зачленување во задругата, при што податоците од казнената евиденција ќе се прибават по 

службена должност, 

- да има извршено уплата на влог согласно статутот; 

б) за членови – правни лица: 

- да е регистрирано како правно лице во дејноста за која е основана задругата во соглас- 

ност со Законот за трговските друштва, 

- да е формирано за постигнување најмалку една од целите на задругата, 

- да не е во стечајна постапка или во постапка на ликвидација, 

– да е ликвидно во смисла на расположливи финансиски средства, 

– да е солвентно во смисла на намирени обврски и 

- да има извршено уплата на влог во согласност со статутот. 

 

Регистар на членови 

 

Член 15 

(1) Задругата води регистар на своите членови. 

(2) Регистарот од ставот (1) на овој член ги содржи следниве податоци: 

- име и презиме на физичкото лице, односно назив на правното лице, 

- адреса на живеалиште/престојувалиште на физичкото лице, односно седиште на прав- 

ното лице и 

- ЕМБГ/ЕМБС, односно единствен даночен број. 

(3) Податоците од регистарот од ставот (1) на овој член се ажурираат при секоја наста- 

ната промена. 

(4) Регистарот од ставот (1) на овој член се доставува до Централниот регистар кон ба- 

рањето за упис од членот 9 од овој закон, како и во рок од 15 дена од денот на секое него- 

во ажурирање. 

 
Барање за прием 

 
Член 16 

(1) За прием во членството на задругата се поднесува писмено барање до Управниот од- 

бор. 

(2) Ако со статутот на задругата, покрај одговорноста со сопствениот имот, се предвиду- 

ва и лична одговорност за членовите или ги обврзува на натамошни уплати во случај на 

стечај или ликвидација, во барањето за прием мора изречно да ја наведе согласноста со 

ваквите услови за зачленување во задругата. 

 
Дел трети 

 
Престанок на членството во задругата 

Причини за престанок на членството во задругата 

Член 17 

Членството во задругата престанува: 

- со истапување на членот, 

- со исклучување на членот, 

- со смрт на членот, доколку членот е физичко лице, 

- во случај на изречена правосилна судска одлука за кривично дело на безусловна каз- 

на затвор над шест месеци на членот, доколку членот е физичко лице и 

- со заклучување стечај или отворање ликвидација, доколку членот е правно лице. 

 
Истапување од членството 

 
Член 18 

(1) Секој член на задруга има право да истапи од членството во задругата сè до момен- 

тот на нејзиниот престанок. 

(2) Членот може да истапи од членството во задругата по подмирување на обврските 

кон неа и само под услов за таквото истапување да ја известил задругата во рамките на ро- 

кот определен во статутот. 

(3) Членот кој истапува од членство на задругата треба да плати определен износ на 

обесштетување, доколку неговото истапување би предизвикало значителни штети на зад- 

ругата или го загрозува нејзиното натамошно работење, како што е утврдено во статутот. 

(4) Членот кој истапува од членство на задругата може да побара да го повлече својот 

влог за што одлучува Управниот одбор во согласност со статутот. 

(5) Правото на истапување може да биде ограничено со статутот на задругата. 

Исклучување од членството 

 

Член 19 

(1) Доколку членот на задругата не ги исполнува своите обврски утврдени во статутот и 

не ги почитува основните задружни принципи утврдени во членот 5 од овој закон, може 

да биде исклучен од членството на задругата. 

(2) Причините за исклучување од членството на задругата подетално се утврдуваат во 

статутот на задругата. 

(3) Исклучувањето од членството на задругата го врши Собранието. 

(4) Доколку со своето поведение во согласност со ставовите (1) и (2) на овој член, чле- 

нот предизвикал штета на задругата, истиот има обврска таквата штета да ја надомести. 

 

Смрт, правосилна судска одлука за кривично дело на безусловна казна затвор над 

шест месеци, стечај или ликвидација на членот 

 

Член 20 

(1) Членството на физичкото лице во задругата престанува со смрт на членот. 

(2) Доколку настапи смрт на некој од членовите на задругата, со статутот може да се оп- 

редели дека наследниците на членот дејствуваат како една заедница, со номинирање на 

свој заеднички претставник во задругата или дека секој од наследниците може да поднесе 

барање за прием во членство, за што се одлучува во согласност со статутот на задругата. 

(3) Наследниците на починатиот член на задругата кои се примаат во членство ги презе- 

маат сите права и обврски што ги имал нивниот претходник подеднакво. 

(4) Доколку наследниците не се примени во членство на задругата, наследниците имаат 

право да бараат повлекување на својот дел од влогот во согласност со членот 18 од овој за- 

кон. 

(5) По исклучок од ставот (1) на овој член, членството на физичкото лице во задругата 

престанува и во случај на изречена правосилна судска одлука за кривично дело на безус- 

ловна казна затвор над шест месеци. 

(6) Членството на правното лице во задругата престанува со донесување решение за зак- 

лучување стечајна постапка од надлежен суд и со отворање ликвидација. 

 

Дел четврти 

 

Права и обврски на членовите на задругата 

Доказ за членството 

Член 21 

(1) Доказ за членство во задругата претставува издадениот извод од Регистарот на чле- 

нови на задругата или потврда издадена од Централниот регистар. 

(2) Доказот за членство гласи на име на членот на задругата. 

 

Средства за работа на задругата 

 

Член 22 

(1) Со статутот на задругата се уредува начинот на финансирање на задругата. 

(2) Средствата за работа задругата ги обезбедува преку влогови, членарини, деловни ак- 

тивности, спонзорства, донации и друго. 

Уплати на влогови 
 

Член 23 
Со статутот се определува начинот, рокот и одлуките за висината на уплатите на влого- 

вите, или членарината, што секој член е должен да ги изврши. 
 

Удели 
 

Член 24 
(1) Задругата запишува и може да издава удели во согласност со статутот. 
(2) Уделите можат да бидат парични и непарични, во форма на движен и недвижен 

имот и права, кои можат вредносно да се изразат. 
(3) Еден член не може да има повеќе од 30% од уделите во задругата. 
(4) Задругата што има удели е должна да води книга на удели. 
(5) На барање на членот задругата е должна да му издаде потврда за удели. 

 

Пренос на влог или уплата 
 

Член 25 
(1) Членот може својот влог во задругата да го пренесува на други лица. 
(2) Членот е должен прво влогот да го понуди на останатите членови на задругата, а до- 

колку истите не се согласни истиот да го преземат, членот има право влогот да го отстапи 
на трето лице по иста или по повисока цена. 

(3) Преносот на влог се врши со договор кој се заверува на нотар. 
(4) Пред склучување на договорот за пренос на влог, членот е должен да обезбеди сог- 

ласност од останатите членови на задругата во согласност со статутот за новиот имател на 
влогот да биде прифатен како член на задругата. 

(5) Доколку не биде прифатен новиот имател, членот може да го повлече својот влог во 
согласност со членот 18 од овој закон. 

(6) Со преносот на влогот или уплатата, во согласност со одредбите на овој член, имате- 
лот на влогот или уплатата станува член на задругата. 

 

Рамноправност на членовите 
 

Член 26 
(1) Сите членови на задругата имаат еднакви права и обврски. 
(2) Членовите коишто пристапиле кон задругата по нејзиното формирање ги имаат исти- 

те права и обврски со оние членови што ја основале задругата. 
 

Право на глас 
 

Член 27 
Членовите на задругата своите права во врска со управувањето и работењето на задруга- 

та ги остваруваат преку собранието на задругата по принципот еден член – еден глас. 
 

Право на увид 
 

Член 28 

(1) Годишните сметки и извештаите за работата на задругата, заедно со ревизорскиот из- 

вештај, доколку е предвидена ревизија во статутот на задругата, се достапни на увид на 

членството. 

(2) Секој член на задругата може да побара на негов трошок да му се обезбеди приме- 

рок од годишните сметки и од извештаите за работата на задругата. 

(3) Секој член на задругата може да побара на негов трошок ревизија на финансиските 

извештаи од работењето на задругата. 

 

Право да се побара појаснување 

 

Член 29 

(1) Секој член на задругата во чиј статут е предвидена ревизија, може да бара од органи- 

те на задругата појаснување за сомнителна ставка од годишните сметки и извештаите за 

работа на задругата. 

(2) Правото на контрола што го поседуваат сите членови на задругата не може да биде 

забрането или ограничено, ниту со статутот ниту со одлука на органите на задругата. 

 

Добивка и начинот на нејзина распределба 

 

Член 30 

(1) Добивката на задругата се пресметува врз основа на годишните сметки изготвени во 

согласност со закон. 

(2) Распределбата на добивката на задругата меѓу членовите на задругата се врши сраз- 

мерно на висината на уделот, обемот на нивното работење преку задругата и на други на- 

чини утврдени со статутот на задругата. 

 

Обврска за создавање резерви 

 

Член 31 

(1) Дел од остварената добивка задругата може да ја распредели и за некоја друга цел, 

при што најмалку 10% од добивката мора да се внесе во резервниот фонд на задругата се- 

која година. 

(2) Со статутот можат да се предвидат и поголеми издвојувања во резервниот фонд на 

задругата. 

 

Дел петти 

 

Организација на задругата 

Органи на задругата 

Член 32 

(1) Органи на задругата се: Собранието и Управниот одбор. 

(2) Освен органите од ставот (1) на овој член, задругата може да има и орган на надзор, 

доколку истото е утврдено во нејзиниот статут. 

 

Собрание 

 

Член 33 

(1) Највисок орган во задругата е Собранието. 

(2) Собранието ги има следниве надлежности: 

1) го донесува статутот на задругата и неговите изменувања и дополнувања; 

2) ги избира и разрешува членовите на Управниот одбор и ревизорите доколку е пред- 

видено ревизија со статутот на задругата; 

3) ги усвојува годишните сметки и извештаите за работата на задругата и донесува од- 

луки за распределбата на добивката; 

4) одлучува за исклучување член од членство во задругата; 

5) одлучува за сите статусни промени и престанок на задругата и 

6) одлучува за други прашања утврдени со закон или со статутот на задругата. 

(3) Надлежностите на Собранието не можат да се пренесуваат. 

 

Електронско изјаснување 

 

Член 34 

Ако задругата има повеќе од 100 члена, со статутот може да се утврди остварувањето 

на надлежностите на членовите на задругата да се врши преку гласање по електронски 

пат. 

 

Свикување на Собрание 

 

Член 35 

(1) Собранието го свикува Управниот одбор на задругата или по барање на една трети- 

на од членовите на задругата. 

(2) Годишната седница на Собранието се одржува еднаш годишно, во првиот квартал 

на тековната за претходната година. 

(3) По исклучок од ставот (2) на овој член, може да се одржат и вонредни седници на 

Собранието, но не повеќе од три седници во текот на една календарска година и тоа: 

- на барање на Управниот одбор, во случај на утврдена инсолвентност на задругата во 

согласност со членот 44 од овој закон, 

- поради забелешки за годишната сметка и извештајот за работата на задругата при из- 

вршена ревизија и/или 

- во случај кога Собранието ќе донесе одлука спротивна на закон или на статутот на зад- 

ругата. 

(4) Со седниците на Собранието раководи претседавачот на Собранието и двајца избра- 

ни помошници, кои имаат улога да му помагаат на претседавачот. 

(5) Претседавачот и помошниците се избираат со мандат од четири години. Доколку 

претседавачот е спречен да ја извршува својата функција, тогаш претседавачот назначува 

еден од помошниците да ја преземе улогата на претседавач. 

(6) Управниот одбор ги свикува седниците со писмена покана испратена по пошта, по 

електронска пошта и/или доставена лично до секој член, најмалку една недела пред дату- 

мот на одржување на годишната или на вонредната седница. Заедно со поканата се доста- 

вува и дневниот ред за работа на седницата како и сите потребни материјали. 

(7) Работата на Собранието е уредена со Деловникот за работа на Собранието. 

 

Полномошници 

 

Член 36 

(1) На Собранието членот на задругата може да биде застапуван од некој друг член, пол- 

номошник. 

(2) Кај задругите со повеќе од 100 члена, членот на задругата може да застапува на Соб- 

ранието најмногу до пет други членови на задругата. 

Донесување одлуки 

 

Член 37 

(1) Освен кога со закон или со статутот на задругата не е пропишано поинаку, одлуките 

на Собранието се донесуваат со мнозинство гласови од вкупниот број на членовите при- 

сутни на седницата на Собранието. 

(2) Одлуките коишто се однесуваат на престанок, спојување, припојување, поделба или 

престанок на задругата, како и одлуките за изменување или дополнување на статутот, се 

сметаат за донесени ако за нив гласале најмалку две третини од вкупниот број членови на 

задругата. 

 

Оспорување на одлуките на Собранието 

 

Член 38 

(1) Управниот одбор и членовите на задругата, можат да ги оспоруваат одлуките на Соб- 

ранието што се спротивни на закон или на статутот на задругата со свикување вонредна 

седница како и пред надлежен суд. 

(2) Во случај на спор, застапник на задругата пред суд е претседавачот на последната 

седница на Собранието на која била донесена оспорената одлука од ставот (1) на овој 

член. 

 

Управен одбор 

 

Член 39 

(1) Управниот одбор на задругата има најмалку три члена. Членовите на Управниот од- 

бор се членови на задругата. 

(2) Кога членот на задругата е правно лице, истото е претставено во Управниот одбор 

од лице именувано од правното лице. 

(3) Начинот на управувањето, раководењето и застапувањето на задругата се утврдени 

со статутот на задругата. 

 

Мандат на членовите на Управниот одбор 

 

Член 40 

Членовите на Управниот одбор се избираат за период од две години, со право на повто- 

рен избор. 

 

Надлежности на Управниот одбор 

 

Член 41 

Управниот одбор ги врши следниве работи: 

1) раководи со тековното работење на задругата; 

2) ги подготвува сите прашања што треба да се предложат за разгледување и за одлучу- 

вање пред Собранието на задругата; 

3) ги спроведува одлуките на Собранието; 

4) врши контрола на лицата овластени за раководење со секојдневното работење на зад- 

ругата и на лицата овластени за застапување на задругата; врши проверка дали нивното ра- 

ботење е во согласност со статутот и со другите прописи и редовно се информира за рабо- 

тењето на задругата; 

5) се грижи за правилно водење на регистарот на членовите на задругата; 
6) се грижи за законитото водење на трговските книги и изготвувањето на годишните 

сметки и на извештаите за работата на задругата; 
7) изготвените годишни сметки и извештаите за работата на задругата ги доставува на 

ревизија, доколку е предвидена ревизија во статутот на задругата; 
8) одлучува за прием на нови членови и 
9) врши други работи во согласност со статутот. 

 

Застапување 
 

Член 42 
(1) Управниот одбор од своите членови избира лице кое ќе биде одговорно за раководе- 

ње и застапување на задругата. 
(2) По исклучок од ставот (1) на овој член, Управниот одбор може раководењето со се- 

којдневното работење на задругата или на некој негов дел и/или застапувањето на задруга- 
та да ги довери на едно или повеќе лица, менаџери, што не се членови на задругата. 

 

Овластувања и ограничувања на овластувањата 
 

Член 43 
(1) Лицата овластени да ја застапуваат задругата имаат овластување од име и за сметка 

на задругата да ги преземат сите правни дејства што спаѓаат во рамките на редовното рабо- 
тење на задругата. 

(2) Со одлука на Управниот одбор овластувањето за застапување и склучување правни 
дела од страна на овластените лица може да се ограничи. 

 

Задолжително известување 
 

Член 44 
(1) Кога постојат основи за сомневање дека задругата е инсолвентна или дека ѝ прет- 

стои непосредна идна платежна неспособност, Управниот одбор најдоцна во рок од 15 де- 
на изготвува привремен биланс на состојбата. 

(2) Доколку со привремениот биланс на состојбата се потврдат сомневањата од ставот 
(1) на овој член, Управниот одбор го свикува Собраниетo да ја разгледа настанатата сос- 
тојба. 

Орган на надзор 
 

Член 45 
(1) Задругите можат да имаат орган на надзор во согласност со статутот. 
(2) Органот на надзор ја следи примената на статутот, се грижи за работењето и за имо- 

тот на задругата и врши и други работи утврдени со статутот. 
 

Дел шести 
 

Престанок на задругата 

Причини за престанок на задругата 

Член 46 
Задругата може да престане: 
1) со одлука на Собранието; 

2) ако бројот на членовите се намали под законскиот минимум; 

3) со заклучување стечај или отворање ликвидација или 

4) во сите други случаи предвидени со закон. 

 
Располагање со средствата по престанок на задруга 

 
Член 47 

(1) Во случај на престанок на работата на задругата, средствата што остануваат по нами- 

рување на обврските на задругата се користат на начин утврден со статутот. 

(2) За прашањата кои не се предвидени со статутот, а се однесуваат на распределба на 

средствата на задругата по нејзиниот престанок, одлука донесува Собранието. 

 
Распределба на ликвидационата маса 

 
Член 48 

(1) Ликвидацијата на задругата се врши во согласност со одредбите од Законот за тргов- 

ските друштва што се применуваат на ликвидацијата на друштвата со ограничена одговор- 

ност и акционерските друштва. 

(2) Имотот што ќе остане по исплатата на обврските на задругата се распределува меѓу 

членовите на еднакви делови. 

(3) Со статутот на задругата може да се предвиди имотот што ќе остане по исплатата на 

обврските на задругата да може да се распредели на нејзините членови сразмерно со нив- 

ното учество во капиталот на задругата, во согласност со принципите за распределба на до- 

бивката. 

(4) Кога во статутот не е предвидено поинаку, одлуката за овие прашања ја донесува 

Собранието на задругата. 

 
Дел седми 

 
Одговорност 

Одговорност кон задругата 

Член 49 

Лицата одговорни за управувањето или застапувањето на задругата, ревизорите и ликви- 

даторите одговараат на задругата за штетите што ги предизвикале поради повреда на свои- 

те должности и обврски, во согласност со начелата за надоместок на штета предвидени во 

Законот за облигационите односи. 

 
Одговорност кон задругата, членовите и 

доверителите 

 
Член 50 

Членовите на Управниот одбор и ликвидаторите одговараат на задругата, на нејзините 

членови и на нејзините доверители за штета предизвикана со неисполнување на нивните 

обврски утврдени со овој закон, а во врска со инсолвентноста или непосредно претстојна- 

та платежна неспособност на задругата. 

Дел осми 

 

Задружни сојузи 

Формирање на задружни сојузи 

Член 51 

Заради остварување на своите заеднички економски, социјални, културни и други пот- 

реби, задругите можат да формираат задружни сојузи, во согласност со Законот за здруже- 

нија и фондации. 

 

Забрана за зголемување на одговорноста 

 

Член 52 

На членовите на задругите што се здружиле во задружен сојуз не може да им се пропи- 

шува никаква дополнителна одговорност покрај онаа што им е утврдена со закон или со 

статутот на нивната задруга. 

Дел деветти 

Надзор 

Член 53 

Надзор на законитоста на примената на одредбите од овој закон врши Министерството 

за економија. 

Дел десетти 

Преодни одредби 

Член 54 

Постојните задруги се должни да се организираат и да го усогласат своето работење со 

одредбите на овој закон во рок од една година од денот на влегувањето во сила на овој за- 

кон. 

 

Престанување на важноста 

 

Член 55 

Со денот на влегувањето во сила на овој закон престанува да важи Законот за задругите 

(„Службен весник на Република Македонија“ број 54/2002 и 84/2005) и Законот за земјо- 

делски задруги („Службен весник на Република Македонија“ број 23/13, 51/15, 193/15 и 

39/16). 

 

Влегување во сила 

 

Член 56 

Овој закон влегува во сила осмиот ден од денот на објавувањето во „Службен весник  

на Република Северна Македонија“. 


